Thema: Colledion a marwolaethau.                     Digwyddiadau anodd mewn bywyd.
 6ed Medi 1997, angladd/cynhebrwng y Dywysoges Diana
(Mae sleidiau Ppt wedi eu paratoi ond nid oes rhaid eu defnyddio)

Mae croeso i chi addasu’r gwasanaeth (e.e. drwy ddefnyddio’ch tafodiaith leol) ar gyfer eich ardal/plant.
Sleid 1: Medi 1997

· Mae trasiedïau yn digwydd bob dydd yn rhywle. Bob Haf dŷn ni’n clywed am bobl yn boddi yn y môr, neu’n cael damweiniau ar eu gwyliau. Mae teuluoedd ym mhob man yn dioddef o golli rhai sy’n annwyl iddyn nhw. 

· Weithiau mae’r trasiedi yn lleol i ni, weithiau mae’r trasiedi ar raddfa eang iawn fel y tsunami yn Japan neu ymosodiadau 9/11 yn Efrog Newydd. 

· Mae colli rhywun dŷn ni’n garu yn ddychrynllyd o boenus, a does dim byd y gallwn ni wneud i reoli’r sefyllfa. 
Sleid 2: Llun o Diana

· Ar y 6ed o fedi 1997, sef ... o flynyddoedd yn ôl, bu farw’r Dywysoges Diana mewn damwain car erchyll ym Mharis. Roedd hi’n 36 oed yn marw, ac yn fam i ddau o fechgyn ifanc – William oedd yn 15 oed a Harry oedd yn 12 oed.   
Sleid 3: Llun o’r tywysogion a Duges Caergrawnt yn 2013
· Heddiw ei meibion sy’n enwog – Y Tywysogion William a Harry, ond nôl yn y 90au roedd y dywysoges Diana yn fyd enwog. Doedd hi ddim yn gallu gwneud unrhyw beth heb fod camerâu yn ei dilyn.
Sleid 4: Diana a John Travolta

·  Roedd yr Americanwyr wedi gwirioni’n llwyr amdani a phan aeth i America fe dynnwyd llun ohoni’n dawnsio gyda John Travolta sef seren Hollywood ar y pryd.

· Oherwydd Diana daeth y gair paparazzi, yn air cyffredin mewn papurau newydd ac ar y teledu i ddisgrifio ffotograffwyr a oedd yn fodlon gwneud unrhyw beth er mwyn tynnu llun ohoni. Roedden nhw’n aros tu allan i’w chartref ddydd a nos, yn ei dilyn ar bob siwrne ac roedd amheuaeth bod ei ffôn yn cael ei ‘fygio’.  

· Er ei bod hi’n dywysoges fyd enwog doedd ganddi fawr o ryddid i fwynhau bywyd.

Sleid 5: Llun o’r car

· Ar ddiwrnod ei marwolaeth roedd wedi bod yn aros yng Ngwesty’r Ritz ym Mharis. Roedd ffotograffwyr di-ri wedi casglu tu allan i aros amdani. Oherwydd ei bod eisiau osgoi y paparazzi,, galwyd am ei gyrrwr yn ôl yn ddirybudd. Ond yn anffodus roedd Henri Paul, ei chauffeur ar y noson, wedi bod yn yfed alcohol ac wedi meddwi. Er hyn fe yrrodd y car yn gyflym iawn, gyda chriw o paparazzi ar gefn motobeics yn ei ddilyn. Fe gollodd reolaeth ar y car, ac fe darodd y car i fewn i ochr twnnel o dan Bont de l’Alma yng nghanol Paris. 

· Syfrdanwyd pobl gwledydd Prydain gan y newyddion am farwolaeth Diana. Petaech chi’n gofyn i unrhyw un oedd yn fyw ar y pryd fe fyddan nhw’n gwybod ble roedden nhw pan glywson nhw am ei marwolaeth. Dyma foment J.F.K cenhedlaeth yr 80au a’r 90au.

Sleid 6: Llun o’r angladd a chlicio eto  i gael Sleid 7: Llun o’r blodau
· Amcangyfrifwyd bod 3 miliwn o bobl wedi mynd i Lundain i sefyll ar hyd llwybr yr angladd/cnebrwn a gwyliodd tua 2.5 biliwn o bobl yr angladd ar y teledu mewn 200 o wledydd a 44 o wahanol ieithoedd. Gadawyd un miliwn o bouquets o flodau tu allan i’w chartref yn Palas Kensington yn Llundain.
· Dyma drasiedi personol iawn i ddau fachgen ifanc, ond hefyd roedd yn farwolaeth a effeithiodd ar bobl ar draws y byd, yn enwedig llawer o bobl gwledydd Prydain.
· Does dim gwahaniaeth os ydyn ni’n gyfoethog neu’n dlawd mae colli rhywun dŷn ni’n garu yn brifo. Mae’n anodd dod i delerau ag unrhyw drasiedi. Mae angen help arnon ni ac mae angen cariad arnon ni i wynebu dyddiau tywyll iawn. 
Sleid 8: Yr adnodau isod

· Mae rhai pobl ar hyd y canrifoedd wedi troi at y Beibl am eiriau doeth i’w helpu i wynebu tristwch. Dyma rai adnodau gwerthfawr:

· Mae'r ARGLWYDD yn agos at y rhai sydd wedi torri eu calonnau. Mae e'n achub y rhai sydd wedi anobeithio. (Salm 34:18)
Rhowch y pethau dych chi'n poeni amdanyn nhw iddo fe (Iesu), achos mae e'n gofalu amdanoch chi. (1 Pedr 5:7)










 [image: image1.png]beibl.net



GJenkins

[image: image1.png]